
Кәсіпкерлік мәдениет және нарықтық  

Құндылықтар 

 

 

      Техногендiк   өркениет  өзiнiң  бiтiм-болмысында өзiнiң  негiздерiн үнемi  

өзгертушi  қоғам  ретiнде  анықталады. Мұнда адамның  ең  басты мақсаты 

табысты өзгертушiлiк әрекет  болып саналады. Адамның практикалық  

әрекетiнiң  ең қалаулы салаларына бизнес пен кәсiпкерлiк жатқызылады. 

     Қазiргi әлемде адам  өзiнiң  адамгершiлiк   позициясын көбiне  жоғары  

iскерлiкпен, қоғамдық  құндылықтарға  үлес  қосатындай  өз  еңбегiнiң  

нәтижесiнен көруге  ұмтылады. Тiптi ол жеке  тұрғыдан алғанда  дәстүрлi  

этикаға сәйкес жағымды қылықтарға жатпайтын құндылықтарды өзiне бекiте 

алады, басқаша айтқанда, ол  қызғаншақ, арсыз, зұлым адам болғанымен, өте 

жақсы маман болуы мүмкiн. Жиырмасыншы ғасырда нарықтық құндылықтар 

алдыңғы  орынға көтерiледi. 

    Этиканың  адамгершiлiк  және еркiндiктi дұрыс пайдалану туралы iлiм 

екендiгi белгiлi. Қатаң  утилитаристiк ойлаудың  құрсауындағы адамдардың 

пайымдауынша, қоғам  мақсаты тек пайда табу  болып табылатын 

адамдардың  әлеуметтiк  бiрлестiгi және қоғамдағы   әрбiр адамның жағдайы  

оның   ненi иемденетiндiгiмен бағаланады. Мұндай қоғамда, әрине, моральға 

орын жоқ,  өйткенi мораль көп жағдайда саналы түрде шектелудi талап етедi.  

Дегенмен  этикалық  әрекет  бүгiнгi демократиялық   қоғамның өмiрiне  енуге 

тиiс жаңа гуманизмнiң құрамдас бөлiгi. 

      Кәсiпкерлiктiң  ''өсиеттерi'' негiзiндегi құндылықтың бағдарларды әдетте 

прагматикалық  құндылықтар деп атайды. Бұрынғы  кеңес  адамдарына тән  

бұқаралық  санада моральдық  тұрғыда терiс  қабылданады. Дегенмен  

прагматизмде алдына мақсат қоя алатын және  адамдармен өзара байланыса 

отырып, нақтылық пен жағдайларды өзгерте отырып, мақсатын iске  асыра 

алатын белсендi, iскер  адамдарға  қойылатын талаптар кездеседi. 

      Кейде  пайда  мен табыс табуға  бағдар  ұстанған   сананың типiн 

''реалистiк''  сана деп атайды. Мұндай  адамда белсендiлiк, бастамашылдық, 

шешiм қабылдаушылық сияқты  маңызды қасиеттер болады. Кәсiпкерлiк  пен 

бәсекелестiкте  осы қасиеттермен қоса  тұлға  автономиясы, мақсаттылық пен 

еркiндiк орын алады. ''Басқа  үшiн емес, өзiм үшiн  өмiр сүргiм келедi'' деген 

формула  прагматикалық   дүниетанымның  өзегiн құрайды. Алайда эгоистiк  

сананың манифестациясына жақындау бұл  ойды былайша түзетуге  болар 

едi: ''Бағынышты болып қызмет еткiм  келмейдi, өз-өзiме   қожа  болғым 

келедi. Егер шығыс  данышпанының  тәуелсiздiгi өзiн  тыю  мен шектеуге 

негiзделсе, ал бизнесменнiң  тәуелсiздiгi  иемденуге, байлықты  көбейтуге  

негiзделедi. Бұл  капиталдың ақшаның барлық  нәрсеге айналу  қабiлетiнiң  

арқасында орындалады. 

      Құндылықтар мен нарық  арақатынасын  қарастырғанда қазiргi  заманғы 

iрi  психоаналитик ойшыл Э. Фроммның  персонификациялық  типологиясын  

келтiру  орынды. Ол адамдардың  құндылықтық  бағдарын  екiге бөледi: 

жемiстi және жемiстi емес. Бұл  жерде  берiлген ұғымдарды жекелеген  



индивидтердiң  мiнез-құлқын  сипаттау емес, ''идеалды типтер'' деп түсiну  

қажет.  Әдетте  әрбiр  тұлғаның  бойындағы  мiнез  бұл  бағдарлардың 

әрқайсының  да жиынтығын бiлдiредi, бiрақ   оның бiреуi  басым  болып 

келедi. 

      Жемiстi емес  бағдарлардың  өзi рецептивтi, қанаушы, үнемшiл  және  

нарықтық деп бөлiнедi. 1. Рецептивтi  бағдардағы  адам барлық  игiлiктiң  

көзi сыртта  деп есептейдi. Ол барлық  игiлiктi мейлi материалды құндылық, 

махаббат, бiлiм, ләззат және  т.б. болсын оны сыртқы    көзден алуға  

ұмтылады. Ол  үшiн  ең бастысы  өзiң  сүйгеннен  гөрi  сүйiктi болу.   Олар 

тек  беделдiлерге, қамқоршыларға ғана емес, қолдау  көрсете  алатын кез-

келген  адамға бағынышты.  Бұл бағдардың  өкiлдерi  бизнес  саласында  

әлсiз,  өйткенi  тәуелдi  әрi батыл емес. Олардың  дүниетанымы өмiрге  және 

оның  сыйына деген сенiмдiлiкпен ерекшеленгенiмен, күн-көрiс  көзi 

жойылған  кезде  олар асып-сасып, алаңдаушылыққа  ұрынады. 

      Қанаушы  бағдар  барлық  игiлiктiң  көзi  сыртта  және өзiм еш  нәрсе  

өндiре алмаймын деген пайымдауымен рецептивтi бағдарға  ұқсайды. Ал 

одан  айырмашылығы, қанаушы тип өзгелерден сыйлық  алуға  үмiттенбейдi, 

қалаған  нәрсесiн  күшпен тартып  немесе  алдау арқылы алады. Оған  үнемi  

өзiнiң  жасаған  затынан өзгелердiкi  жақсы болып көрiнедi  және  әрбiр  

адамды  ол пайдалылық  бойынша бағалап, оны қанаудың  объектi ретiнде  

қарастырады. 

      Үнемшiл   бағдардағы  адамдар сыртқы  әлемнен жаңа  нәрсе аламын  деп  

үмiттенбейдi, өзiнiң  қауiпсiздiгiн  сараңдық пен үнемшiлдiк арқылы  

бекiтедi, ал  шығынды қауiп-қатер  деп қабылдайды. Олар  өзiн  қорғаныс 

дуалмен  қоршап алады да өздерiнiң  басты мақсаты барынша көп үйге  тасу    

және барынша   аз  сыртқа    шығару    деп   ойлайды.  Олар барлық өмiрлiк 

субстанциялардың  өзiн-өзi  толтыру  функциясымен қамтамасыз  етiлген  

белсендiлiк пен күш  жұмсаудың  энергияны арттырып, ал  инерттiлiктiң  

оны жоятынын түсiнбейдi. Шығармашылық  актын олар естiгенiмен, оған  

сенбейдi. Бұл  типтегi   адамдардың  девизi: ''Күннiң  астында жаңа  ешнәрсе  

жоқ'', ''Менiкi - бұл менiкi, ал сенiкi -бұл сенiкi''. 

      Нарықтың  бағдардың   басымдылық  ала бастағаны тек  қазiргi  кезеңде  

iске  асты. Нарықтық  қатынастар  қазiргi  қоғамның  қызмет  етуi мен 

дамуының негiзi болып табылады. Сондықтан нарықтық  құндылықтық  

бағдарды ''нарықтың''  экономикалық  ұғымымен  шатастырмау қажет.  

Құндылықтың нарықтық  ұғымы, айырбас құндылығының пайдалы  

құндылықтан  үстемдiгiне  алып келдi және  бұл аламдарға, оның iшiнде 

адамның  өз-өзiне  қатынасында  да осы  құндылықтық  түсiнiктi енгiздi. 

Дүниетанымы бойынша өзiн  тауар, ал  өз  құндылығын айырбас ретiнде 

қабылдайтын мiнез-құлық  нарықтық бағдар  деп аталады. 

      Соңғы  онжылдықтарда ''тұлғалық  нарық'' деген құбылыс айқын  

байқалады,  ондағы  бағалаудың  принциптерi тауарлы нарықтағымен бiрдей: 

сатудың  алдыңғы қатарына тұлға, онан кейiн  тауар  шығарылады. Табыс 

адамның  өзiн  рынокта қанша  жақсыға  сата бiлу қабiлетiне бағынышты: 

оның сыртқы  ''қорабы'' қаншалықты тартымды, қаншалықты ол мықты, 



сенiмдi, белсендi, оның  отбасы жағдайы қалай, ол қандай  клубқа  тиесiлi, 

тиiмдi  адамдармен таныстығы бар ма. Адам  өзiнiң  өмiрi мен бақыты 

туралы бас қатырмайды, тек өтiмдi  тауарға  айналуын ғана  ойлайды. Сапалы 

тауарға  ұқсас адам да тұлға базарындағы сәнге сәйкес  болуы керек. Ол үшiн  

әрине тұлғаның  қай түрiнiң сұранысы жоғары  екендiгiн бiлуi  тиiс. Мұндай  

үлгiлердiң  картинасын күнделiктi   жарнама, газет-журнал, кино, теледидар 

және радио  берiп отырады. 

      Қазiргi  адам  өзiн  сатушы  және сатуға  шығарылған тауар ретiнде  

қабылдағандықтан оның өзiн-өзi  бағалауы оған бағынышты емес 

жағдайларға тәуелдi  болады. Егер ол экономикада  үлгерсе - ол бағалы, ал 

егер  үлгермесе - құнсыз. 

      Бұл бағдарлардың  барлығының  өмiрде өз орны бар, олардың  

қайсысының  басым жағдайға  ие болуы  индивидтiң   қай мәдени ортада  

өмiр  сүруiне  де байланысты. Мысалы, қанаушы бағдар  табиғи  және  адами 

ресурстарды тек  өз  елiңде  ғана емес, басып кiруге  күшi жететiн  өзге 

елдерде де пайдаланған  авторитарлық  жүйелерде  үстемдiк еттi.  Олар  күш  

көрсетудiң  құқығын ту етiп ұстап, әлсiз  жеңiлiп, күштi  жеңедi деген 

табиғаттың  заңын  рационалдады: сүйiспеншiлiк пен тәртiптiлiктi  әлсiздiк 

деп атап, ақыл-ойды  қорқақтардың iсi деп таныды. 

       Ал жемiстi  құндылықтық  бағдар - бұл  адамның өз бойындағы  

мүмкiншiлiгiн iске асыру және өз  күшiн дұрыс бағытта пайдалану  қабiлетi  

болып табылады. Жемiстiлiк адамның  өзiн  жасампаз  ретiнде  тануын  

бiлдiредi. 

      Нарықтық  бағдарды  жемiстi құндылықтық  бағдардан ажыратудың  

салыстырмалы  сипатта  екендiгiн ескеру   қажет.  Нарықтық  бағдарды  

сынау, әдетте, жоғарғы  этика тұрғысынан  жүргiзiледi. Нарықтық бағдар  

қалыпты нәтижелер беруi  үшiн  оған  қатысушылар  белгiлi  бiр  жүрiс-тұрыс   

ережелерiн   ұстануы тиiс. Жүрiс-тұрыстың  тек жалпы  қағидалары ғана 

нарықтық  тәртiпке  бiртұтастық  бере алады. Табысқа  жетудiң  аралас 

тәртiбi  жағдайында жүрiс-тұрыс тәртiбiн өздерiнiң  бейiмделу қабiлетiн  

өсiретiн   жағына  қарай өзгерте алған  топтар ғана  жетiстiкке  жете алады. 

Бұл эволюцияның сипаты  бiрқалыпты болмайды, ол әртүрлi  типтегi 

тәртiптердiң  арасындағы  бәсекелестiк өтетiн  салаларда өздерiн   үздiксiз  

''эксперименттеу'',  үнемi  тәуекел ету мен  қателесу процестерiнiң  

нәтижесiнде  қалыптасады. ''Жүрiс-тұрыс ережелерiнiң  эволюциясы теп-тегiс  

өтпейдi, өйткенi    оларды сақтайтын күштер  ненiң дұрыс немесе  әдiлеттi 

екендiгi туралы қалыптасқан көзқарастармен  қайшылыққа  келген  

өзгерiстерге жағдай жасамай, әдетте, керiсiнше  қарсы тұрады 3. Егер  

өркениет моральды бiрте-бiрте  саналы түрде  өзгертудiң  нәтижесiнде  

қалыптасса, ал  негiзгi  моральдық  құндылықтардың  қирауы нарықты 

сыбайлас  жемқорлық  пен қылмыс жайлаған ортаға әкелмей ме деген сұрақ  

туындайды.  ТМД  елдерiндегi нарық  қалыптасуының  нақты практикасы  

осыны дәлелдейтiндей.  Жалпы алғанда, жеке мүдделердiң  өзара қарым-

қатынасын реттейтiн қатынастарға  әдiлеттiлiк жеке үлесiне қарай,  теңдiк 



құқықтық,  тұлға  автономиясы, адам абыройы  принциптерi сақталынған  

әлеуметтiк  бiрлестiк  моралы сәйкес келедi. 

